
				ఈ పుట అచ్చుదిద్దబడ్డది

సీ. పాటించు నెయ్యది బహుళనిర్మలధర్మ గంభీరమగు మూర్తి గౌరవంబుఁ,

గావించు నెయ్యది కాంతిమై దిశలకు వాడని చంద్రికావైభవంబు,

గర్జించు నెయ్యది ఖణిలుఖణిల్లున ఘోరదైతేయుల గుండె లడన,

మెచ్చించు నెయ్యది మీనకేతనవైరి వాహ్యాళికావల్గు వల్గనముల,

గీ. నది రయంబున నవ్విభు నగ్రవీథి

నిర్భరారూఢి నొప్పఁ బ్రాదుర్భవించెఁ

బృథులపదపాతనిర్ఘాతభీతపన్న

గేశ్వరంబైన శ్రీవృషభేశ్వరంబు. (ఆం) 586


ఉ. పీడనతాడన గ్రహణభేదములన్ బహుబంధబంధన

క్రీడల హాస్యలీలఁ గిలకించితముఖ్యవిలాసలక్ష్మికిన్

జాడలుదీయునేర్పుల రసంబుల భావములం బ్రగల్భుఁడై

ప్రోడలఁ బొంది శ్రీవిభుఁ డపూర్వసుఖంబులఁ జొక్కఁజేయుచున్.  (ఆం) 587


ఉ. పీనసరోగి నిన్నుఁదిలపిష్టసమానము చేసినంతనే

వాని వివేకహీనతకు వందురనేల కురంగనాభమా!

మానవతీకపోలకుచమండలమండితచిత్రపత్రికా

నూనవితానవాసనల నుండుట లోకము నిన్నెఱుంగదే! (జ) 588


చ. పురవనదౌత్యపానములు భూధరనాయకవిప్రలంభముల్

శరధియుఁ బెండ్లి యుద్ధము విచారము యానము పుత్రసంభవం

బిరవుగఁ జంద్రసూర్యు లుదయించుటయున్ జలకేళియున్ ఋతుల్,

సురతముఁ జెప్పఁగావలయు సొంపుగ సత్కృతులందు నేర్పునన్. (ఆం) 589


ఉ. ప్రేమముతోఁ జకోరశిశుబృందము ముక్కుల కెక్కకుండ జ్యో

త్స్నామృతధార వంచుటకునై యుడురాట్కలశీముఖంబునన్

యామవతీవిలాసవతి యడ్డము వెట్టిన హస్తమో యనం

గా మెఱసెన్ బరిస్ఫురితకజ్జలదీధితి చిహ్న మయ్యెడన్. (జ) 590


సీ. బడబానలంబను ఫాలేక్షణముచేత నక్రాది ఫణిభూషణములచేతఁ,

బవడంబు లనియెడు బహుజటావలిచేత నాతతఫేనవిభూతిచేతఁ

బ్రకటబుద్బుదచయస్ఫటికదానంబుచే శుక్తిఖండార్ధేందుశోభచేత,

భాసురభంగకపాలమాలికలచేఁ గమనీయమాధుర్యకలనచేతఁ,

